Beth yw cariad?
Ioan 15:13

“Y cariad mwya all unrhyw un ei ddangos ydy bod yn fodlon marw dros ei ffrindiau.” 
Cwestiynau i ysgogi trafodaeth a chanllawiau ateb.
1. Rhowch y frawddeg yma mewn trefn wahanol heb newid yr ystyr o gwbl.
Os wyt ti’n fodlon marw yn lle dy ffrind, yna rwyt ti’n ei garu go iawn.

Os wyt ti’n fodlon marw i achub dy ffrind, ti’n dangos cariad tuag ato.

2. Beth yw’r gwahaniaeth rhwng Iesu yn rhoi ei fywyd a hunanladdiad? 
Mae hunanladdiad yn weithred o anobaith llwyr. Weithiau mae’n symptom o salwch fel iselder ysbryd, ac yn aml mae i’w weld fel yr unig ateb i fywyd tywyll, du. 
Nid gweithred o anobaith na gweithred hunanddinistriol oedd marwolaeth Iesu ar y groes. Fe roddodd ei fywyd er mwyn achub pobl y byd o afael y diafol. Gweithred fuddugoliaethus (victorious) oedd marwolaeth Iesu Grist. Do, fe wnaeth ddioddef a marw go iawn, a chafodd ei adael gan y Tad tra’n hongian ar y groes. Ond, ymhen tri diwrnod daeth yn ôl yn fyw, a mae’n fyw o hyd. 
3. Sut fyddech chi yn diffinio ffrind?
(Am fwy o wybodaeth am safbwynt y Beibl am gyfeillgarwch ewch i ABCh – Cyfeillgarwch)
Rhufeiniaid 5 : 8 

“Ond dangosodd Duw i ni gymaint maen ein caru ni trwy i'r Meseia farw droson ni pan roedden ni’n dal i bechu yn ei erbyn!”

4. Beth oedd Duw yn ei ddangos?
Ei gariad tuag atom ni.
5. Pwy yw’r ‘ni’ yn yr adnod a sut mae nhw’n cael eu disgrifio yma?
Pobl y byd,  ni yw’r ‘ni’ yn y darn! Pobl oedd yn gwneud pethau drwg, pethau oedd yn groes i ewyllys Duw. Pobl oedd heb berthynas â Iesu na Duw.
1 Ioan 3: 16, 18 

“Dyma sut ydyn ni'n gwybod beth ydy cariad go iawn: Rhoddodd Iesu, y Meseia, ei fywyd yn aberth troson ni. …….peidiwch dim ond siarad am gariad, gwnewch rywbeth i ddangos eich cariad!”

6. Beth yw ystyr y gair aberth?
Roedd pobl yr Hen Destament yn gorfod aberthu eu hanifeiliaid gorau. Roedden nhw’n gorfod lladd anifail glân er mwyn i’w waed eu puro, ac wedyn roedden nhw’n derbyn maddeuant Duw. Yn yr un ffordd, roedd bywyd Iesu (Oen Duw) yn cael ei roi drosom ni. Dyma oedd aberth Iesu – marw drosom ni.(Ewch i Hebreaid 9:22-28 am driniaeth fanylach o aberth gwaed Iesu Grist.)
Mae’n bwysig cofio bod aberth yn golygu rhywbeth sy’n plesio Duw, rhywbeth sydd wrth fodd Ei galon. Mae gwneud daioni a rhannu ag eraill yn aberth sy’n plesio Duw (Hebreaid 13:16). Mae Duw hefyd yn gweld mawl, addoliad a diolch yn ffyrdd i’r Cristion aberthu h.y. mae’r pethau yna i gyd wrth fodd calon Duw ac yn ei blesio (Hebreaid 13:15; Salm 50:14).
7. Yn ôl yr adnod, beth yw’r peth mwyaf dyn ni’n gallu wneud i rywun arall?
Rhoi ein bywyd er mwyn achub rhywun arall. 
8. Pam fyddai person yn fodlon marw dros rhywun arall?
Cariad ‘agape’ – cariad hunanaberthol. Nid cariad rhamantus sy’n mynd a dod, ond cariad o’r ewyllys, ble mae person yn dewis gwneud popeth er lles rhywun arall. Cariad anhunanol. Mae gan Gristnogion hefyd sicrwydd y byddan nhw’n mynd i’r nefoedd ar ôl marw.
9. Sut mae syniad Duw a syniadau’r rhan fwyaf o bobl ynglŷn â chariad yn wahanol?
Mae cariad Duw yn gariad pur a pherffaith. Mae’n ddigyfnewid – does dim posib ei newid. Nid cariad ‘ysgafn’ sy’n newid o flwyddyn i flwyddyn neu o fis i fis ydy cariad Duw. Mae cariad Duw yn weithredol – mae o’n gwneud pethau mawr i ddangos ei gariad tuag aton ni. Nid dweud, ‘Dw i’n dy garu di,’ yn unig mae Duw, ond mae’n dangos ei gariad drwy weithio yn ein bywydau, a thrwy ei Air, ac yn bennaf drwy yrru Iesu i’r byd i farw droson ni.

